
УДК 338.48-6:502/504(100) 

НОВИ ПЕРСПЕКТИВИ ВО ЕКОТУРИЗМОТ – „OFF THE 

GRID“ ТУРИЗАМ 

Николчо Петров, Тања Ангелкова Петкова 

nikola@portioli.com.mk 

tanja.angelkova@ugd.edu.mk 

Клучни  
зборови:  
Off  
the  
grid, 
природа, 
еко, 
туризам 

Апстракт 
 Со самата појавата на екотуризмот и неговото 
брзо напредување, тој станува еден од главните 
конкуренти на масовниот туризам и еден од најбрзо 
растечките сегменти на туристичката индустрија, а 
екотуристичките патувања стануваат сѐ повеќе 
популарни.  
 Во овој труд, ќе обработиме нов сегмент на 
екотуризмот, сегмент кој досега не е официјално 
истражуван и дефиниран од страна на туризмолозите 
и другите научни работници од областа на туризмот. 
Овој сегмент допрва ќе биде предмет на 
истражување, а тоа е „off the grid“ туризам. 
 Во трудот ќе видиме кои се причинско – 
последичните услови за појавата на еден сосема нов 
и нестандарден начин на живот, начин кој е уште во 
зачеток, но со голем потенцијал за во иднина, и 
можностите и потенцијалите кои ги нуди во туризмот. 
Целта на овој труд е да се видат реално проблемите 
кои постојат во врската човек – природа, и 
проблемите кои допрва ќе надоаѓаат, и да се видат 
можностите кои постојат во начинот на живот и 
туризмот – off the grid.  

Односите човек – животна средина 

 Односот човек-средина е мошне комплексен и се 
манифестира преку разновидни акции и односи на човекот во текот 
на општествено-историскиот и социоекономскиот развој. Со 
развојот на урбанизацијата, индустријализацијата, 
инфраструктурата и другите економски системи, во сегашниот 
развој на научно-техничкиот и технолошкиот прогрес светот се 
наоѓа пред дилемата, како човекот да се однесува во географската 

mailto:nikola@portioli.com.mk
mailto:tanja.angelkova@ugd.edu.mk


 

205 
 

средина со цел да не излегува од оптималните рамки на својата 
перманентна општествено-историска и економска акција (Селмани 
А., 1994).  Човекот секогаш настојувал да ја ангажира сета своја 
сила, знаење и расположлива техника, за да може во производниот 
процес да вклучи материјал и сила од природата за поголема 
продуктивност на трудот. Во тие негови настојувања, помалку или 
повеќе рационално, сразмерно со материјата во природата, тој 
менува и некои елементи на природниот потенцијал, го менува 
карактерот и интензитетот на природните процеси, внесувајќи во 
рамките на природата општествено-историски и економски 
компоненти. Од овие односи, покрај многуте позитивни ефекти, се 
јавуваат и негативни, изразени преку деградација и загадување на 
природната средина. Во капиталистичкиот свет, во 
капиталистичките економии, присутни се поголеми ексцеси кои ја 
нарушуваат рамнотежата на системот животна средина, за разлика 
од Социјалистичката теорија во која производството на 
материјалните добра се врши искучиво за задоволување на 
основните потреби на населението, предметите се вреднуваат по 
нивната употреблива вредност, наместо за принципот на 
производство за профит и акумулација на капитал. Со проблемот на 
деградација се соочуваат речиси сите земји во светот. Во сегашниот 
модерен свет, честопати се поставува прашањето: „Како да се 
оствари заштита на животната средина во сегашното агресивно 
индустриско општество“ (Селмани А., 1994).  

Низ вековите, ние луѓето сме имале однос на љубов и на омраза со 
природната средина во која живееме. Ние зависиме од природата 
која ни го обезбедува воздухот кој го дишиме, водата која ја пиеме, 
храната која ја јадеме, материјалите и суровините за облекување и 
за засолнување на нашите тела. Помалку благонаклонетата природа 
носи суши, поплави, пожари, урагани против кои човештвото е 
практично беспомошно.  

Духовните и метафизичките врски меѓу луѓето и природата, низ 
историјата, а и денес, се дел од толкувањата на различни 
религиозни и филозофски учења. 

Потоа рече Бог: „Да создадеме човек според Нашиот образ и 
подобие како што сме Ние, кој ќе биде господар над рибите морски, 
и над птиците небески и над ѕверовите – над целата земја и над 
сите гадинки што се движат по земјата!“ (Битие 1:26). 

Иако овој навод од Библијата често се користел за да се оправда 
правото луѓето да доминираат со природниот свет, и да го 

искористуваат, историјата нѐ има научено за сложената и 
заплеткана мрежа на животот која човештвото ја има исплетено со 
природната средина (Wall, 1994; Worster, 1994). Во една смисла, таа 
беше приказна за борбата на човештвото да опстане со природата, 
во друга, за потрагата на човештвото по духовното значење и 
смислата на животот во самата природа. 

Најзабележливо е папското обраќање на папата Јован Павле Втори 
„Мир со Бога создателот, мир со сето создание“, од декември 1989. 

Опис на „off the grid“ 

 Живот во природа, или во хармонија со природата, living off 
the grid, кој буквално ќе го преведеме како живот надвор од мрежа, 
станува сѐ пораспространет начин на живот во светот. Се појавува 
интензивно  во високоразвиените индустриски земји, каде што 
луѓето веќе стануваат изморени од брзиот техничко-технолошки 
развој, големите загадувања на животната средина, како и 
здравствените проблеми, пред сѐ стресот, депресијата, 
анксиозноста и други, тие почнуваат да се интересираат за 
природата, и да го практикуваат едноставниот и здрав начин на 
живот во природа. Овде не се работи за примитивен начин на 
живот, како во првобитното општество, како што некои погрешно го 
протолкуваат овој концепт, туку се работи за еден вид на 
самоодржлив концепт на живот. 

Причинско – последични односи за појава на living off the grid се: 

 На самите себе да си докажеме дека не зависиме од никого, 
можеме самите со свои ресурси да се издржуваме; 

 Самоодржлив начин на живот, произведуваме онолку колку 
ни е потребно, без непотребно трошење на природните 
ресурси; 

 Апсурдно е да се користат необновливи извори на енергија, 
фосилните горива, кога имаме толку природни обновливи и 
вечни извори на енергија како Сонцето, ветерот, водата; 

 Кога секој човек на оваа планета ќе ја сфати својата 
еколошка одговорност што ја има пред природата и пред 
своето поколение, дека сите ние треба светот да го 
направиме подобро место за живеење како за нас така и за 
нашите деца; 

 Престојот во природа е вкоренет во нашата ДНК, помалку 
стрес и повеќе активност создава чувство на среќа и 
задоволство. 

 Овој начин на живот подразбира: 

 Исклучување од електрична и комуникациска мрежа; 
 Користење на природна вода која не доаѓа од водоводна 

мрежа; 

 Самостојно справување со отпадните води и цврстиот отпад; 
 Можности за загревање и ладење на домот природно, без 

приклучок на гасоводи; 

 Справување со локалните закони и правни процедури; 
 Самостојно обезбедување на храна, преку лов, риболов и 

одгледување на зеленчук на фарма. 

 За луѓето кои се одлучуваат на овој концепт, треба да се 
напомене дека ова е голема промена на животниот стил. Повеќето 
луѓе не се подготвени да живеат ваков живот. Се проценува дека 
просечниот Американец годишно троши 8.900 киловат часови 
енергија и околу 144.000 литри вода. Животот „off the grid“, 
подразбира откажување од основните животни навики.  

Ќуката или кабината која е изградена „надвор од мрежа“, ги има 
следниве карактеристики: 

 Материјалот од кој е изградена е природен, ѕидовите и подот 
се изграден од локално дрво, камен или земја, покривот 
може да биде од слама, шиндра, листови од палма или лим, 
додека внатрешноста е од дрво, природно или обработено;  

 За напојување со електрична енергија користи сончеви 
панели кои напојуваат неколку акумулатори, со вода се 
снабдува од резервоари кои се полнат со дождовница која се 
филтрира, река или извори,  а тоалетот е композитен.  

Слика 1.: Скица на  куќа изградена надвор од мрежа 

 
Превземено од http://www.energreendesign.com/en/eco-lodge-co2-neutral/  

 Денес изградбата на вакви кабини и куќи е карактеристична 
претежно за планинските предели, покрај езерата, во шумите на 
Аљаска, во дождовните шуми на Средна Америка, или во 
крајбрежните области на целиот американски континент. Овие куќи 
или кабини, можат да бидат изградени на земја или  на дрво. 
Нивните сопственици ги користат претежно за одмор, како викенд 
куќи, но сѐ почести се примерите каде што луѓето прибегнуваат кон 
едноставен начин на живот во нив, се исклучуваат од 
општествениот живот, така што овие „надвор од мрежа“ колиби 
стануваат и основно место за живеење и егзистирање.  

Можности со off the grid 

 Во продолжение ќе наведеме некои примери што го 
овозможува овој начин на живот, кои се неговите предности и 
можности за нормално живеење, односно како да се дојде до 
потребните парични средства за нормален живот. 

Прво се поставува прашањето: „Како да се заработат потребните 
пари за да се купат основните средства за живот?“ Значи, овде се 
работи за основни средства, онолку колку што секому му е потребно 
за нормален живот, не станува збор за капиталистичкиот начин, да 
се направи профит и да се акумулира капитал.  

http://www.energreendesign.com/en/eco-lodge-co2-neutral/

Во овој случај, луѓето не се врзани за одредена локација, град, 
држава, област, само за да бидат во близина на своето работно 
место и современиот начин на живот, „Off the grid“ овозможува да 
се движите каде што сакате, кога сакате, станувате и си легнувате 
кога вие сакате, нема повеќе патување до работа, сообраќаен 
метеж, чекање ред во банка, супермаркет, барање паркинг место, 
нема повеќе стрес... единствено прашање е образованието на 
децата, во овие услови тоа може да биде потешко изводливо; 
пристапот до храна и материјали.  

Луѓето кои живеат „off the grid“, не го прават тоа првенствено 
заради туристичка дејност, тие го прифатиле едноставниот начин 
на живот, и уживат во тоа, и заради ова се отвора можност за 
другите, туристите, за сите кои сакаат да го видат и доживеат 
истото искуство. 

Во продолжение се наброени неколку опции кои можат да се 
практикуваат со животот „off the grid“: 

 Продажба на храна, овошје и зеленчук – земјоделско 
производство. Едноставен начин за да се заработат 
потребните средства, одгледување на органски производи, 
овошје и зеленчук, кои можат да се употребуваат за 
сопствени потреби и за продажба на локалните пазари и 
ресторани; 

 Изнајмување на кабина – може да се догради мала кабина во 
близина, и да се изнајмува на туристи, ентузијасти, 
посетители, планинари и други. Киријата за изнајмување на 
камп или кабина може да биде од 15 до 30 eu за една ноќ, во 
зависност од сезоната, локацијата и опременоста;  

 Планинарење (туризам) – ако имотот, односно колибата, или 
куќата е во близина на национален парк, шума, се отвораат 
можности за сите видови на авантура, на излети, пешачење; 

 Лов и риболов – ако имотот е во близина на ловни подрачја, 
или риболовни области, реки или езера, ловот и риболовот, 
освен што на самиот жител ќе му обезбедат храна и преку 
продажба одредени парични средства, исто може да се 
искористат можностите во туристички цели; 

 Едукативни работилници – во овој случај можностите се во 
запознавање на посетителите и туристите со одгледувањето 
на органска храна, овошје и зеленчук, примитивни вештини 
за опстанок, со начинот на живот надвор од мрежа, и друго. 

Овие работилници имаат голем потенцијал, можат да бидат 
забавни, и можност да се обезбеди дополнителен приход;  

 Хостинг настани – како свадби, собири, и други настани. Ако 
имотот на сопственикот е многу голем и е во живописен 
предел, тогаш хостинг настан е уште еден начин да се 
направи екстра приход; 

 Возење на моторни санки – изнајмување на мотори и 
моторни санки на туристите е добра можност за заработка.  
Во лето се изнајмуваат мотори за возење по имотот или 
планината, додека во зима моторни санки; 

 Јавање коњи – ова е исто така големо искуство за луѓето и 
децата. Одгледувањето на коњи е значително скапа работа, 
но доколку се процени дека бенефитот од туристичката 
дејност ќе биде голем, тогаш вреди да се практикува; 

 Обработка на дрво и изработка на мебел – ова е многу 
доходовен бизнис, бидејќи рачната изработка е многу ценета 
и има голема вредност. Доколку на имотот има квалитетно 
дрво, од него можат да се произведуваат дрвени украси, 
како и квалитетен дрвен мебел, а исто така дрвото може да 
се обработува за градежен материјал.  

 Како што претходно видовме, можностите за нормален живот 
се оптимални, постојат услови за самостојно да се произведува 
храна, да се изработуваат производи и продаваат, но исто така 
постојат и големи можности за „off the grid“ туризам. 

Примери на off the grid туризам 

Јога фарма – Костарика 

 На јужниот пацифички брег на Костарика, постои т.н. фарма, 
рустикален јога центар во кој се практикува самоодржлив начин на 
живот. Се наоѓа среде убава тропска дождовна шума, со поглед на 
море, идеално лоциран за оние кои сакаат да се поврзат духовно со 
природата. 

Регионот на Костарика се смета за еден од најпознатите биолошки 
различни места во светот, каде гостите можат да уживаат во 
изобилството на флората и фауната, за време на нивниот престој. 
За сите посетители се обезбедува удобно сместување, секојдневни 
јога часови со резидент инструктори, и три здрави, првенствено 
вегетаријански оброци. 

Јога фармата функционира на самоодржлив начин на живот, со   
100 % соларен систем, надвор од мрежа, собирање на дождовница 
и природна изворска вода, и градина со овошки и зеленчук.  

Гости на фармата се примаат секоја година од јануари до јуни, каде 
што луѓето заедно живеат, работат на фармата, уживаат во една 
убава природна средина. 

Мотото на јога фармата е: GO EASY. STEP LIGHTLY. STAY FREE. 
(Превземено од www.yogafarmcostarica.org)  

Агротуризам – Шри Ланка 

 Пример за практикување на овој вид туризам имаме во Шри 
Ланка, каде што интеграцијата на туризмот и земјоделството 
овозможува подобра и поефикасна употреба на ресурсите, и 
можности руралните заедници да имаат бенефит од туризмот. 

Овде туристите, главно од западната хемисфера, престојуваат на 
органски фарми, каде што се произведува органско овошје и 
зеленчук.  

Кога ќе се земе предвид профилот на екотуристите, ќе се види дека 
станува збор за добро образовани и релативно богати сегменти на 
туризмот, со желба да го спознаат овој начин на живот. 
(Превземено од http://www.ecotourismsrilanka.net/index.php?p=Read-
more_006) 

Доминика - off the grid 

 Во Доминика може да се сретне „off the grid“  туризам, каде 
што туристите престојуваат во рачно изработени дрвени куќички, 
кои имаат големи веранди и погледи на шумите во националниот 
парк Кабриц и на Карипско Море. Колибрите, блескавите светулки и 
малите гуштери се дел од животните кои  ги „посетуваат“ гостите во 
нивната соба, но опасност од отровни змии и пајаци нема. 
Објектите се 100 % „off the grid“, со што постои систем за собирање 
на дождовницата, електричната енергијата е соларна, мебелот е 
изработен од локално дрво, и вклучува  душеци од бамбус и 100 % 
постелнина  од памук. Карактеристично е дека сапунот и шампонот 
кои се користат се природни и изработени од локални производи.  

Истражувањата на Туризам и Травел, покажале дека 26 % од 
патниците во САД уживаат во посета на ретките и оддалечените 
предели како на Антарктикот, островите Галапагос или Арктикот, а 
54 % се изјасниле дека некогаш би сакале да отидат во посета на 

http://www.yogafarmcostarica.org/
http://www.ecotourismsrilanka.net/index.php?p=Read-more_006
http://www.ecotourismsrilanka.net/index.php?p=Read-more_006

таквите места. Покрај тоа, во извештајот Millennials, се заклучува 
дека 71 % на авантуристички типови на патници, сакаат да 
учествуваат во активности дефинирани како физичка активност, 
културни активности и интеракција и аранжман во природа. 
(Превземено од:  http://www.theactivetimes.com/travel/world/11-grid-
destinations-every-adventure-enthusiast-should-visit) 

Заклучок 

 Живееме во свет кој брзо се менува и каде промената е 
новата норма. Ние денес и сега мораме да си го поставиме 
прашањето „Каква иднина сакаме“? Помина времето каде што 
можевме да чекаме работите сами да си дојдат на место. Штетата 
по природата е направена и враќање назад нема. Во иднина, 
еволуцијата ќе се случува во човечкиот ум. Едни ќе еволуираат и ќе 
видат дека само симбиозата со природата е иднината за опстанокот. 

Во овој труд видовме дека живеењето во хармонија со природата, 
„off the grid“, е реалност, можност, чувство на одговорност, сосема 
изводлив начин на живот. Бројни се телевизиските емисии на 
Discovery channel, Travel и други на кои се пракажуваат 
самоодржливите начини на живот во природа. Овој живот во 
природа има реален потенцијал во поглед на туризмот, можностите 
се големи, но не смее да се заборави на целта на понудата, односно 
дека таа не е за создавање профит и акумулирање капитал, туку да 
се доживее и ужива во капиталот на природата.   

